
ПРЕДЛОГ НА ЗАКОН ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА УГОСТИТЕЛСКА ДЕЈНОСТ
Скопје, февруари 2013  година

В О В Е Д
I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Предлогот на законот е подготвен согласно Извадокот од Нацрт-записник од 95-та седница на Владата на Република Македонија, одржана на 06.11.2012 година (во понатамошниот текст Извадок), според кој Министерството за економија е задолжено да подготви измени и дополнувања на Законот за туристичка дејност, во кој како туристички објекти би ги вклучиле ловните капацитети, а воедно и да подготви измени на Правилникот за категоризација на капацитетите за туристичко сместување, во кој би ги вклучиле ловните капацитети и планинарски домови. 
Министерството за економија ја зеде во предвид обврската од Извадокот и за таа цел пристапи кон измени на соодветната законска регулатива (но, НЕ на Законот за туристичка дејност) туку на Законот за угостителска дејност, бидејки овој закон ги уредува условите и начинот на вршење угостителска дејност во Република Македонија, а во чиј домен спаѓаат и угостителските објекти за сместување, поточно комплементарните објекти за сместување, во кои покрај постојните се додаваат и новите објекти ловни капацитети-ловни домови и куќи, согласно обврската од Извадокот. 
Што се однесува до планинарските домови и куќи (обврска од Извадокот), тие го имаат третманот на комплементарни угостителски објекти за сместување со основниот Закон за угостителска дејност (Службен весник на Република Македонија бр.62/2004), додека со Законот за изменување и дополнување на Законот за угостителска дејност (Службен весник на Република Македонија бр.141/2012) за истите е предвидено задолжително да се категоризираат како угостителски објекти за сместување.
Воедно, со измените на Законот за угостителска дејност, Министерството за економија предлага и нови одредби со кои се допрецизара постапката за добивање ознака за национален ресторан-меана и добивање ознака за физичките лица кои вршат угостителска дејност за сместување во селските домаќинства лоцирани во руралните средини. 
II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГОТ НА ЗАКОН

Целта заради која се изготвува и донесува овој закон е: 

-подобрување и збогатување на содржината на туристичката понуда во Република Македонија,
-подобрување на условите за развој на туризмот во Република Македонија,

-афирмирање на природните богатства и традиционалните обележја за целите на туризмот,

-подобрување на квалитетот на услугата во секторот туризам и секторот угостителство 
-зголемување на стапката на вработеност во секторот туризам и угостителство.
Како основни решенија кои ги нуди овој закон се: 

-проширување на листата на комлементарните угостителски објекти за сместување со  нов објект - ловни домови и куќи;

-проширување на листата на угостителски објекти за сместување, кои подлежат на задолжителна категоризација,  со нов објект - ловни домови и куќи;
-допрецизарање на постапката за добивање ознака национален ресторан-меана и постапката за добивање ознака за угостителските објекти за сместување во рамки на селските домаќинства во руралните средини; 
-бришење на одредбите со кои се регулира делот вршење дејност кампирање и угостителски услуги за кампирање, заради усогласување со Предлог на законот за автокампови;
III. ОЦЕНА И ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИНОТ НА НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

ПРЕДЛОГ НА ЗАКОН ЗА ИЗМЕНУВАЊЕ И ДОПОЛНУВАЊЕ

НА ЗАКОНОТ ЗА УГОСТИТЕЛСКА ДЕЈНОСТ

Член 1

Во Законот за угостителската дејност („Службен весник на Република Македонија„ бр. 62/04, 89/08, 115/10, 53/11 и 141/12), во членот 17 по ставот 3 се додава нов став 4 кој гласи:

“Називот и содржината на видот на угостителскиот објект кои можат да се вршат од членот 16 од овој закон ги пропишува министерот кој раководи со органот на државната управа надлежен за работите од областа на угостителствто.“

Член 2

Во членот 18 во ставот 2 по зборот “планинарски“ се додаваат зборовите “и ловни“.





    Член 3

Во членот 19 ставовите 3, 4, 5, 6 и 7 се бришат.

Член 4

По членот 19 се додаваат пет нови члена 19-а, 19-б, 19-в, 19-г и 19-д, кои гласат:

           “Член 19-а

За угостителскиот објект за исхрана национален ресторан-меана, органот на државната управа надлежен за работите од областа на угостителството издава  посебна ознака. 

Министерот кој раководи со органот на државната управа надлежен за работите од областа на угостителството ја пропишува формата и содржината на образецот на ознаката, од ставот 1  на овој член.

За да може да ja добие ознаката од ставот 1 на овој член, угостителскиот објект треба да ги исполни следниве критериуми:

1)извршена категоризација согласно членот 27 на овој закон, со неизминат рок на важност;

2)понудата на храна во листите за јадење, треба да биде во сооднос од најмалку 70% домашни традиционални јадења споредбено со интернационалните јадења, додека понудата на вино и други пијалоци треба да биде во сооднос од најмалку 80% вина и други пијалоци произведени во Република Македонија споредбено со интернационални вина и други пијалоци;

3)при надворешното и внатрешното уредување на угостителскиот објект, да се употребуваат природни материјали, како и мотиви од домашната традиционална култура, народни инструменти, носии, покуќнина-садови и слично;

4)облеката на персоналот треба да има апликации и мотиви од традицијата и 

5)музиката која ќе се изведува во угостителскиот објект треба да биде изворна со акустичен звук.

Начинот и поблиските критериуми за добивање на ознаката од ставот 1 на овој член ги пропишува министерот кој раководи со органот на државната управа надлежен за работите од областа на угостителството.

Член 19-б

Трошоците за добивање на ознаката од членот 19-а став 1 ги сноси угостителот.

Трошоците од став 1 на овој член ги определува министерот кој раководи со органот на државната управа надлежен за работите од областа на угостителството.
Член 19-в

За добивање на ознаката од членот 19-а став 1 угостителот поднесува барање до органот на државната управа надлежен за работите од областа на угостителството.
Со барањето од став 1 на овој член се приложува:

1. документ за регистрирана дејност;

2. решение за извршена категоризација и 

3. податоци за одговорното лице 

Барањето од ставот 2 на овој член се поднесува на два идентични обрасци со еден прилог на докази.

Министерот кој раководи со органот на државната управа надлежен за работите од областа на угостителството, донесува решение за издавање на ознаката од членот 19-а став 1, во рок од 15 дена од денот на поднесување уредно барање, доколку се исполнети критериумите утврдени согласно овој закон.
Решението од ставот 4 на овој член се издава со важност од 3 години.
Oзнаката од членот 19-а став 1 не може да се пренесува. 
Член 19-г


Барањето од членот 19-в став 1 се одбива со решение на министерот кој раководи со органот на државната управа надлежен за работите од областа на угостителството, во рок од 15 дена од денот на поднесување на барањето, доколку не бидат исполнети критериумите уврдени согласно овој закон

Против решението од ставот 1 на овој член може да се поднесе жалба до Државна комисија за одлучување во управна постапка и постапка од работен однос во втор степен“
Член 19-д

Ознаката од членот 19-а став 1 се одзема со решение на министерот, во случаи кога носителот на ознаката престане да ги исполнува критериумите утврдени согласно овој закон. 

Против решенито од ставот 1  на овој член може да се поднесе жалба до Државна комисија за одлучување во управна постапка и постапка од работен однос во втор степен“
Член 5

Во членот 23 став 1 точка 1 зборовите “и кампови“ се бришат.

Член 6

Во членот 27 во ставот 1 по зборот “планинарски“ се додаваат зборовите “и ловни“, а зборот “куќи“ се брише. 

           Член 7

Во членот 35 став 1 точката 1 се менува и гласи:

“1) да ги одржува просториите и опремата и дава услуги во угостителскиот објект според пропишаните минимално-технички услови, како и условите за категоризација за видовите објекти за кои е предвидена категоризација утврдена со решение на Комисијата за категоризација, или според пропишаните критериуми за означување посебни видови угостителски објекти за кои е предвидено издавање посебни ознаки со решение на давателиот  на ознаката ; “
Член 8

Во членот 47 ставовите 3, 4, 5, 6, 7 и 8 се бришат

Член 9

По членот 53  се додаваат шест нови члена 53-а, 53-б, 53-в, 53-г, 53-д и 53-ѓ, кои гласат:

            “Член 53-а

За услугите на физичките лица во угостителските објекти за сместување во рамки на селските домаќинства во руралните средини, се издава посебна ознака.

 Ознаката од став 1 на овој член ја издава органот на државната управа надлежен за работите од областа на угостителството, или правното лице кое е овластено за издавање на ознаката од страна на министерот кој раководи со органот на државната управа надлежен за работите од областа на угостителството. 

За да биде овластено правното лице од ставот 2 на овој член, треба да врши дејност од областа на угостителството и туризмот најмалку три години и да има вработено најмалку четири лица со високо образование од областа на туризам и угостителство, економија и менаџмент.

Министерот кој раководи со органот на државната управа надлежен за работите од областа на угостителството ја пропишува формата и содржината на образецот на ознаката, од ставот 1  на овој член.

          Член 53-б

За да може да се добие ознаката од  членот 53-а став 1, угостителските објекти за сместување во рамки на селските домаќинства во руралните средини, треба да ги исполнат следниве критериуми:

1)извршена категоризација согласно членот 47 на овој закон, со неизминат рок на важност;

2)при надворешното и внатрешното уредување на угостителскиот објект, да се употребуваат природни материјали, како и мотиви од традиционалната култура, народни инструменти, носии, покуќнина-садови и слично и

3)топлите и ладни јадења, пијалоци и напитоци кои се послужуваат да бидат домашни и еколошки произведени. 

Начинот и поблиските критериуми за добивање на ознаката од ставот 1 на овој член ги пропишува министерот кој раководи со органот на државната управа надлежен за работите од областа на угостителството.

         Член 53-в

Трошоците за добивање на ознаката од членот 53-а став 1 ги сноси угостителот.

Трошоците од став 1 на овој член ги определува министерот кој раководи со органот на државната управа надлежен за работите од областа на угостителството.
           Член 53-г

За добивање на ознаката од членот 53-а став 1 угостителот поднесува барање до давателот на ознаката. 

Со барањето од став 1 на овој член се приложува:

4. документ за регистрирана дејност;
5. решение за извршена категоризација и 

6. податоци за одговорното лице 

Барањето од ставот 2 на овој член се поднесува на два идентични обрасци со еден прилог на докази.

Давателот на ознаката  донесува решение за издавање на ознаката од членот 53-а став 1, во рок од 15 дена од денот на поднесување уредно барање. доколку се исполнети критериумите утврдени согласно овој закон.  
Решението од ставот 4 на овој член се издава со важност од 3 години. Ознаката од членот 53-а став 1 не може да се пренесува.

Член 53-д


Барањето од членот 53-г став 1 се одбива со решение на давателот на ознаката, во рок од 15 дена од денот на поднесување на барањето, доколку не бидат исполнети критериумите уврдени согласно овој закон

Против решенито од ставот 1 на овој член, донесено од министерот кој раководи со органот на државната управа надлежен за работите од областа на угостителството, може да се поднесе жалба до Државна комисија за одлучување во управна постапка и постапка од работен однос во втор степен.

Против решенито од ставот 1 на овој член, донесено од правното лице кое е овластено за издавање на ознаката, може да се поднесе жалба до министерот кој раководи со органот на државната управа надлежен за работите од областа на угостителството.
Член 53-ѓ

Ознаката од членот 53-а став 1 се одзема со решение на давателот на ознаката, во случаи кога носителот на ознаката престане да ги исполнува критериумите утврдени согласно овој закон. 

Против решенито од ставот 1 на овој член, донесено од министерот кој раководи со органот на државната управа надлежен за работите од областа на угостителството, може да се поднесе жалба до Државна комисија за одлучување во управна постапка и постапка од работен однос во втор степен.

Против решенито од ставот 1 на овој член, донесено од правното лице кое е овластено за издавање на ознаката, може да се поднесе жалба до министерот кој раководи со органот на државната управа надлежен за работите од областа на угостителството.“
Член 10

Во членот 58 став 1 зборовите “од мал обем“ се бришат. 

Точките 2 и 3 се бришат. 
Член 11

Членот 67-а  ставот 1 се менува и гласи: 

“Глоба во износ од 300 евра во денарска противвредност ќе се изрече на самото место за прекршок  на физичкото лице ако :    

1)дејноста ја врши без да е запишан во регистарот што го води градоначалникот на општината, а во градот Скопје градоначалникот на општината на подрачјето на градот Скопје  (член 4 став 2);
2) давањето на собите, апартманите, куќите и становите за одмор не го врши преку туристичка агенција и туристичко биро врз основа на договор (член 48);

3) давањето на угостителските услуги во куќи, апартмани и соби за одмор го врши спротивно на член 51 на овој закон 

4) угостителските услуги во селските домаќинства ги врши спротивно на член 53 став 1 и 2 на овој закон;  

5) изнајмува соби, апартмани, куќи за одмор спротивно на членот 46 став 1 точка 1 на овој закон;

6) дава услуги на појадок спротивно на членот 46 став 1 точка 3;

7)членот на домаќинството или лицата што им помагаат на членовите на домаќинството не ги исполнуваат здравствените услови за работа во угостителството во смисла на членот 52 став 2 на овој закон;

8) користи ознака без добиено решение согласно членот 47-г став 4;

9) дава услуги во сидришта  и пристаништа, како и кога пловниот објект кружи надвор од сидриштето и пристаништето на лица кои не се наоѓаат на пловниот објект заради превоз (член 54 став 4);

10) на видно место не го истакне  називот на услугите кои ги дава од членот 51 став 1 точка 2 на овој закон;

11) не води книга на евиденција на гостите (член 51 став 1 точка 5);
12) дава услуги во пловни објекти за повеќе од 20 гости истовремено (член 54 став 3); 

13)објектите во кои се даваат конфекционирани угостителски услуги не ги исполнуваат минимално-техничките услови и другите услови пропишани со закон (член 41 став1);

14) конфекционираните угостителски услуги се вршат на места кои не се одобрени од градоначалникот на општината, а во градот Скопје од градоначалникот на градот Скопје (член 41 став 2);

15) покрај јадења во конфекционирана состојба се послужуваат и други јадења (член 41 став 3) и
16) објектите за давање на угостителските услуги не ги исполнуваат минимално-техничките услови од член 47 став 1 на овој закон.“

Член 12

Во членот 69 став 1 по точката 2 се додава нова точка 3 која гласи:

“3)користи ознака национален ресторан-меана без добиено решение согласно членот 19-в став 4;“

Точките 3, 4, 5, 6 и 7 стануваат точки 4, 5, 6, 7 и 8. 
Точката 8 се менува и гласи:
8)да ги одржува просториите и опремата и дава услуги во угостителскиот објект според пропишаните минимално-технички услови, како и условите за категоризација за видовите објекти за кои е предвидена категоризација утврдена со решение на Комисијата за категоризација, или според пропишаните критериуми за означување посебни видови угостителски објекти за кои е предвидено издавање посебни ознаки со решение на давателот на ознаката (член 35 став 1 точка 1).

Точките 9, 10, 11 и 12 стануваат точки 10, 11, 12 и 13. 
Член 13

Се овластува Законодавно-правната комисија на Собранието на Република Македонија да утврди пречистен текст на Законот за угостителска дејност.
Член 14

Овој закон влегува во сила осмиот ден од денот на објавувањето во “Службен весник на Република Македонија”. 

ОБРАЗЛОЖЕНИЕ НА ПРЕДЛОГ ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА УГОСТИТЕЛСКА ДЕЈНОСТ
I. објаснување на содрЖината на одредбите на предлог законот

Со членот 1 се додава нова одредба која претставува основ за донесување подзаконски акт од министерот за економија за доуредување на видот на угостителските објекти, предвидени во членот 16 како објекти за сместување и објекти за исхрана. 
Со членот 2 се врши проширување на листата комлементарни угостителски објекти за сместување со нов објект-ловни домови и куќи, согласно обврската од Извадокот од Нацрт-записник од 95-та седница на Владата на Република Македонија.
Со членот 3 се бришат одредбите за уредување на постапката за доделување ознака национален ресторан-меана, за истите подеталано да бидат разработени во членот 4 од овој закон.
Со членот 4 се додаваат пет нови члена со кои се уредува начинот, постапката и критериумите за добивање на ознаката национален ресторан–меана, за кои е предвидено поблиску да бидат утврдени со подзаконски акти донесени од страна на министерот за економија.    
Со членот 5 се бришат камповите од постојниот член, со кој се уредува работното време на угостителските објекти за сместување, бидејќи условите и начинот на работа на камповите се уредени во рамки на Предлог на Законот за автокампови,  подготвен од страна на Министерството за транспорт и врски. 
Со членот 6 се врши проширување на листата на угостителски објекти за сместување, кои подлежат на задолжителна категоризација,  со нов објект-ловни домови и куќи;
Со членот 7 се интервенира во делот должности на угостителот за одржување на просториите и опремата и давањето услуги, во кој покрај постојните критериуми согласно минимално-технички услови и категоризацијата, сега се додаваат и критериумите согласно посебните ознаки за одредени видови угостителски објекти.   
Со членот 8 се бришат одредбите за уредување на постапката за доделување ознака за вршење угостителска дејност за сместување од страна на физички лица во селски домаќинства во рурални средини, за истите подеталано да бидат разработени во членот 9 од овој закон
Со членот 9 се додаваат шест нови члена со кои се уредува начинот, постапката и критериумите за добивање ознака на угостителски објекти за сместување, во рамки на селски домакинства во рурални средини, за кои е предвидено поблиску да бида  утврдени со подзаконски акти донесени од страна на министерот за економија . 
Со членот 10 се брише заостанатиот термин “угостителска дејност од мал обем“ бидејки истиот веќе е укинат како во самиот Закон за угостителска дејност, така и во останатите закони (на пр. Закон за трговија) и како таков нема никакво значење. Членот 58, во кој се прави оваа интервенција се однесува на обврската на физичките лица вршители на угостителска дејност, да се регистрираат во регистарот што го води градоначалникот на општината. За нив и понатаму останува оваа обврска, со тоа што не се прави разграничување на угостителска дејност од мал и голем обем бидејки се користи општиот термин “угостителска дејност“. Воедно, во истиот овој член се бришат и одредбите за кампови и кампирање согласно  Предлогот на Законот за автокампови. 
Со членот 11 се менуваат прекршочните одредби за физичките лица-вршители на угостителска дејност, со тоа што во овој дел се бришат одредбите за вршење угостителска дејност во камп, бидејќи инспекцискиот надзор врз спроведувањето на условите и начинот на работа на камповите се уредени во рамки на Предлог на Законот за автокампови, подготвен од страна на Министерството за транспорт и врски. Со овој член се додава и нова одредба со која се санкционира неоснованото користење на ознаката за угостителските објекти за сместување во руралните средини.
Со членот 12 се додаваат нови прекршочните одредби за правните лица-вршители на угостителска дејност и тоа се санкционира неоснованото користење на ознаката национален ресторан–меана, како и непридржувањето кон критериумите за означување посебни видови угостителски објекти за кои е предвидено издавање посебни ознаки со решение на давателот на ознаката.
Со членот 13, Законодавно-правната комисија на Собранието на Република Македонија е овластена да утврди пречистен текст на Законот за угостителска дејност. 
II.МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
III.ПОСЛЕДИЦИ  ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

-подобрување и збогатување на содржината на туристичката понуда во Република Македонија,

-подобрување на условите за развој на туризмот во Република Македонија,

-афирмирање на природните богатства и традиционалните обележја за целите на туризмот,

-подобрување на квалитетот на услугата во секторот туризам и секторот угостителство 
-зголемување на стапката на вработеност во секторот туризам и угостителство.

IV.ТЕКСТ НА ОДРЕДБИТЕ НА ЗАКОНОТ ЗА УГОСТИТЕЛСКА ДЕЈНОСТ ШТО СЕ ИЗМЕНУВААТ И ДОПОЛНУВААТ
Член 17

Називот на угостителскиот објект се определува според видот на угостителските услуги што претежно се даваат во тој објект.

Угостителските објекти според видот на угостителските услуги имаат назив согласно Националната класификација на дејностите.

Називот на видот на угостителскиот објект може да се измени, доколку се исполнети условите кои се пропишани за давање на други видови услуги во угостителскиот објект.

Член 18

Угостителските објекти за сместување се делат на:

1. основни угостителски објекти за сместување во кои спаѓаат хотели, хотелски населби, апартмански населби, мотели, пансиони, резиденции, туристички населби и слично и

2. комплементарни сместувачки објекти, во кои спаѓаат: ноќевалишта, гостилници, кампови, приватни сместувачки капацитети (соби, апартмани, станови, куќи), одмаралишта (за деца, младинци, работници, лица со попреченост  и сл.), други комплементарни објекти (феријални домови, планинарски домови и куќи,  ловни домови и куќи,  објекти за привремено сместување и сл.).

Член 19

Угостителските објекти за исхрана може да бидат:

1.ресторани (ресторани, гостилници, ресторани за самопослужување, експрес ресторани, киосци, млечни ресторани, ресторан бавчи, летни бавчи, кебапчилници, бистро, пицерии, објекти за брза храна и слично);

2.барови (кафеана, кафетерија, ноќен бар, кафе бар, кабаре, диско клуб, диско-клуб на отворен простор, пивница и слично);

3. национален ресторан-меана;

4. кантини и

5. други угостителски објекти за исхрана.

Во угостителските објекти од ставот 1 од овој член мора да има вработено лице со стручна подготовка од областа на угостителството.

За угостителскиот објект за исхрана од член 19 став 1 точка 3 на овој закон, по задолжителната категоризација се издава и посебна ознака. 

Министерот кој раководи со органот на државната управа надлежен за работите од областа на угостителството ја пропишува формата и содржината на образецот на ознаката, од ставот 3 на овој член.

За да може да ja добие ознаката од ставот 3 на овој член, угостителскиот објект треба да ги исполни следниве критериуми:
1) понудата на храна во листите за јадење, треба да биде во сооднос од најмалку 70% домашни традиционални јадења споредбено со интернационалните јадења, додека понудата на вино и други пијалоци треба да биде во сооднос од најмалку 80% домашни вина и други пијалоци споредбено со интернационални вина и други пијалоци;

3) при надворешното и внатрешното уредување на угостителскиот објект, да се употребуваат природни материјали, како и мотиви од домашната традиционална култура, народни инструменти, носии, покуќнина-садови и слично;

4) облеката на персоналот треба да има апликации и мотиви од традицијата (везени кошули, или соодветни наметки со народни везови) и 

5) музиката која ќе се изведува во угостителскиот објект треба да биде изворна и чалгиска, со акустичен звук.

За добивање на ознаката од ставот 3 на овој член, угостителот поднесува барање до органот на државната управа надлежен за работите од областа на угостителството.
Начинот и поблиските критериуми за добивање на ознаката од ставот 3 на овој член ги пропишува министерот кој раководи со органот на државната управа надлежен за работите од областа на угостителството.

Член 23
Угостителот може да организира вршење на угостителска дејност во работно време, и тоа:

 1) Угостителските објекти за сместување (хотели, мотели, пансиони, туристички населби, ноќевалишта, одморалишта) можат да работат од 00,00 до 24,00 часот, а угостителските објекти за исхрана кои се во состав на објектите за сместување по 24,00 часот можат да даваат само угостителски услуги за брза храна;

2) угостителските објекти за исхрана од членот 19 став 1 точка 1 од овој закон, кои претставуваат една градежна целина лоцирани на граничните премини, аеродроми и железнички станици можат да работат од 00,00 до 24,00 часот;

3) угостителските објекти за исхрана без оглед на видот на угостителските услуги  може да работат од 07,00 до 24,00 часот;

4) угостителските објекти за исхрана без оглед на видот на угостителските услуги во деновите петок и сабота, спроти празнични денови и празнични денови, како и во периодот од 1 јуни до 31 август и во периодот од 25 декември до 15 февруари можат да работат од 07,00 до 01,00 часот наредниот ден, а на 31 декември, 1 и 2 јануари до 03,00 часот наредниот ден;

5) угостителски објект – ноќен бар и кабаре може да работат од 20,00 до 04,00 часот наредниот ден, во деновите петок и сабота, спроти празнични денови и празнични денови, како и во периодот од 1 јуни до 31 август и во периодот од 25 декември до 15 февруари можат да работат од 20,00 до 05,00 часот наредниот ден, а на 31 декември, 1 и 2 јануари до 06,00 часот наредниот ден / 

6) угостителски објект – диско-клуб и диско –клуб на отворен простор може да работи од 19,00 до 04,00 часот наредниот ден, , во деновите петок и сабота, спроти празнични денови и празнични денови, како и во периодот од 1 јуни до 31 август и во периодот од 25 декември до 15 февруари можат да работат од 19,00 до 05,00 часот наредниот ден, а на 31 декември, 1 и 2 јануари до 06,00 часот наредниот ден / 

По исклучок од одредбите на ставот 1 точка 2, 3 и 4 од овој член, угостителските објекти за брза храна (сендвичари) можат да работат до 01,00 часот во зимскиот период, односно до 02,00 часот во летниот период, а во деновите петок и сабота, спроти празнични денови и празнични денови до 05,00 часот.

Советот на општината, односно Советот на Град Скопје, за одредени туристички, културни и друг вид манифестации, содржани во годишните програми, може да го продолжат работното време најмногу за два часа, за угостителските објекти од став 1 на овој член, но во времетраење најмногу до три дена. 

Член 27

Угостителските објекти за сместување (хотел, мотел, пансион, туристички апартман и планинарски домови и куќи, ловни домови и куќи), како и угостителскиот објект за исхрана – ресторан и национален ресторан-меана, пред отпочнување со вршење на дејноста задолжително се категоризираат според условите и стандардите пропишани за одделни видови на овие објекти во поглед на уредувањето, опремувањето и квалитетот на услугите со ѕвездички.

Куќите, становите и собите за издавање од страна на физичките лица и селските домаќинства задолжително се категоризираат според условите предвидени во став 1 на овој член.

Член 35 

Угостителот е должен: 

1) да ги одржува просториите и опремата и дава услуги во угостителскиот објект според пропишаните минимално-технички услови,  условите за категоризација за видовите објекти за кои е предвидена категоризација утврдена со решение на Комисијата за категоризација, како и критериумите за означување посебни видови угостителски објекти за кои е предвидено издавање посебни ознаки со решение на давателите на ознаките ;

2) да ги истакне цените на сместување, пансион и полупансион во собите и овозможи увид во цените на тие услуги на корисниците на услугите, на рецепцијата, како и да ги истакне цените на храната, пијалоците и напитоците на вообичаените ценовници и во доволно примероци, достапни на корисниците на услугите во секое време;

3) на видно место на влезот на угостителскиот објект – ноќен бар и кабаре на табла со димензии 20 х 50 см да истакне натпис со содржина: “лица со возраст под 18 години немаат право на посета”.

Угостителите се должни да ја утврдат возраста на лицата пред нивното влегување во објектот. 

4) да се придржува на истакнатите цени;

5) да поседуваат документи за набавени производи (фактури, сметки, испратници и слично); 

6) за секоја дадена услуга да издаде сметка со спецификација на услугите од фискална каса;

7) на видно место на влезот на угостителскиот објект да го истакне  видот на платежните картички кои можат да се користат;
8) да ги утврди нормативите на храна и пијалоци кои ги послужува, како и да им овозможи на корисниците увид во тие нормативи;

9) да ги достави нормативите за храна на заверка на градоначалникот на општината, а во Градот Скопје на градоначалникот на општината на подрачјето на Град Скопје  и  угостителските услуги да ги пружа во соодветна количина и квалитет според утврдените нормативи од ставот 1 точка 5  на овој член;10) да води книга на гостите во угостителскиот објект за сместување;

11) да го пропише и истакне куќниот ред во сите објекти за сместување; 

12) во угостителските објекти за сместување да дава угостителски услуги вклучени во туристички пакет аранжмани преку организатори на патувања или посредници, односно  туристички агенции;

 13) на видно место во угостителскиот објект да ја истакне обврската за ангажирање домашен туристички водич при организиран престој на странски туристи, согласно одредбите од Законот за туристичка дејност;

14) на видно место во угостителскиот објект, или во менито, да го истакне телефонскиот број на Државниот пазарен инспекторат и

15) во сите пропагандни материјали да ги означи видот и категоријата на објектот која е утврдена со решение на Комисијата за категоризација.

Начинот на утврдување на возраста од ставот 1 точка 3 го пропишува министерот кој раководи со органот на државната управа надлежен за работите од областа на угостителството.

Член 47

За давање на угостителски услуги од физички лица во објектите од член 46 на овој закон мора да ги исполнуваат минимално-техничките услови и условите за категоризација во смисла на член 27 став 1 на овој закон.

Категоризацијата на објектите од член 27 став 2 на овој закон ја врши градоначалникот на општината, а во Градот Скопје градоначалникот на Градот Скопје.

За куќите, становите и собите за издавање на туристи, од страна на физичките лица во селските домаќинства во руралните средини, по задолжителната категоризација се издавапосебна ознака.

Министерот кој раководи со органот на државната управа надлежен за работите од областа на угостителството ја пропишува формата и содржината на образецот на ознаката, од ставот 3 на овој член.

Член 58

Работите на инспекцискиот надзор на вршителите на угостителската  дејност од мал обем регистрирани во регистарот што го води градоначалникот на општината, а во градот Скопје во регистарот што го води градоначалникот на општината на подрачјето на градот Скопје вршат овластените инспектори на општината, а во градот Скопје овластени инспектори на градот Скопје, како што се давањето на:

1. конфекционирани угостителски услуги во наменски подвижни објекти;

2. услуги на кампирање;

3. угостителски услуги за кампирање;

4. угостителски услуги за сместување и исхрана во куќи;

5. угостителски услуги во апартмани и соби за одмор;

6. угостителски услуги во селски домаќинства и

7. угостителски услуги во пловни објекти.


Овластениот инспектор на општината, а во градот Скопје овластениот инспектор на градот Скопје можат да вршат и други работи утврдени со закон и со пропис.

Член 67-а

Глоба во износ од 300 евра во денарска противвредност ќе се изрече на самото место за прекршок  на физичкото лице ако :    

1) дејноста ја врши без да е запишан во регистарот што го води градоначалникот на општината, а во градот Скопје градоначалникот на општината на подрачјето на градот Скопје  (член 4 став 2);
2) врши кампирање спротивно на одредбите од член 42, 43 и 44 на овој закон; 
3) кампот нема утврден куќен ред (член 45 став 1); 

4) давањето на собите, апартманите, куќите и становите за одмор не го врши преку туристичка агенција и туристичко биро врз основа на договор (член 48);

5) давањето на угостителските услуги во куќи, апартмани и соби за одмор го врши спротивно на член 51 на овој закон и

6) угостителските услуги во селските домаќинства ги врши спротивно на член 53 став 1 и 2 на овој закон;  

7) изнајмува соби, апартмани, куќи за одмор спротивно на членот 46 став 1 точка 1 на овој закон;

8) организира камп и дава услуги спротивно на членот 46 став 1 точка 2 на овој закон;

9) дава услуги на појадок спротивно на членот 46 став 1 точка 3;
10) на видно место не го истакне  видот и категоријата на објектот (член 51 став 1 точка 1);

11)членот на домаќинството или лицата што им помагаат на членовите на домаќинството не ги исполнуваат здравствените услови за работа во угостителството во смисла на членот 52 став 2 на овој закон;
12) дава услуги во сидришта  и пристаништа, како и кога пловниот објект кружи надвор од сидриштето и пристаништето на лица кои не се наоѓаат на пловниот објект заради превоз (член 54 став 4);

13) на видно место не го истакне  називот на услугите кои ги дава од   членот 51 став 1 точка 2 на овој закон;

14) не води книга на евиденција на гостите (член 51 став 1 точка 5);

15) дава услуги во пловни објекти за повеќе од 20 гости истовремено (член 54 став 3); 

16) објектите во кои се даваат конфекционирани угостителски услуги не ги исполнуваат минимално-техничките услови и другите услови пропишани со закон (член 41 став1);

17) конфекционираните угостителски услуги се вршат на места кои не се одобрени од градоначалникот на општината, а во градот Скопје од градоначалникот на градот Скопје (член 41 став 2);

18) покрај јадења во конфекционирана состојба се послужуваат и други јадења (член 41став 3);

19) објектите за давање на угостителските услуги не ги исполнуваат минимално-техничките услови од член 47 став 1 на овој закон.

Овластениот  инспектор на општината и овластениот инспектор на градот Скопје, за прекршоците од став 1 на овој член, е должен на сторителот на прекршокот да му врачи покана за плаќање на глоба во рок од осум дена од денот на врачување на поканата. 

Ако сторителот доброволно не ја плати глобата  од став 1 на овој член, овластениот инспектор на општината и овластениот инспектор на градот Скопје, за прекршоците поднесува барање за поведување на прекршочна постапка пред Прекршочната комисија.

Член 69

Глоба во износ од 1200 евра во денарска противвредност ќе се изрече за  прекршок на правното лице ако:


1) угостителската дејност се врши без да се исполнети пропишаните минимално-технички услови, санитарно-хигиенски и здравствени услови, условите за заштита при работа, заштита и унапредување на животна средина, противпожарната заштита и условите за заштита од бучава (член 6 ставови 1 и 2);

2) угостителската дејност се врши во деловни објекти или  простори каде се врши друга дејност без да се исполнети пропишаните услови за обавување на друга дејност (член 12 став 2);  

3) започне со работа во угостителскиот објект без добиена категорија (член 32 став 1);  

4) не ги утврди нормативите за храна и пијалаци кои ги послужува и не им овозможи на корисниците увид во тие нормативи (член 35  став 1  точка 8);

5) не ги достави нормативите за храна на заверка на градоначалникот на општината, а во Градот Скопје на градоначалникот на општината на подрачјето на Град Скопје и  угостителските услуги не ги пружа во соодветна количина и квалитет според утврдените нормативи (член 35 став 1 точка 9);

            6) не ги дава угостителските услуги вклучени во туристичкиот пакет аранжман во угостителските објекти за сместување преку организаторите на патување или посредниците, односно туристичките агенции (член 35 став 1 точка 12);

7) послужува алкохолни пијалоци од 07,00 до 10,00 часот (член 38 став1)

8) не ги одржува просториите и опремата и не дава услуги во угостителскиот објект според пропишаните минимално техничките услови како и условите на категоризација за видовите објекти за кои е предвидена категоризација (член 35 став 1 точка 1)

9) не води книга на гостите во угостителскиот објект за сместување (член 35 став 1 точка 9)

10) не се придржува на истакнатите цени (член 35 став 1 точка 4)

11) не поседува документи за набавените производи (фактури, сметки испратници и слично член 35 став 1 точка 5

12) за секоја дадена услуга не издава сметка со спецификација на услугите од фискална каса (член 35 став 1 точка 6)

За дејствијата  од став 1 на овој член ќе се изрече глоба во износ од 300 евра во денарска противвредност и на одговорното лице во правното лице.

За дејствијата  од став 1 на овој член ќе се изрече глоба во износ од 450 евра во денарска противвредност на  трговец поединец.  

            За прекршоците утврдени во овој член, Државниот пазарен инспектор е должен да му предложи  на сторителот на прекршокот постапка за порамнување пред да поднесе барање за прекршочна постапка до Прекршочната комисија. 

